
IQTISODIY BILIMLARNI SHAKLLANISHI VA 
RIVOJLANISHI
Po‘latov Abdulloh Xolxo‘jayevich
abdullox022287@gmail.com
ORCID:0009-0007-6146-0931
NamDTU “Iqtisodiyot” kafedrasi o‘qituvchisi

Annotatsiya: Ushbu maqolada iqtisodiy bilimlarning mazmuni va uning tarkibiy elementlari yoritilgan. Turli iqtisodiy 
tizimlarda iqtisodiy bilimlarning shakllanishi va rivojlanish jihatlari, shuningdek, ularning rivojlanishida kuzatilayotgan 
ayrim muammolar ko‘rsatib o‘tilgan. Iqtisodiy bilimlarni takomillashtirishga qaratilgan tegishli tavsiyalar keltirilgan.

Kalit soʻzlar: iqtisodiy nazariya, yondashuv, moddiy boyliklar, boyliklarni yaratish, taqsimlash, iste’mol qilish, jamiyatning 
ijtimoiy rivojlanishi, iqtisodiy rivojlanishi, siyosiy rivojlanishi, iqtisodiy ong, iqtisodiy tafakkur, iqtisodiy madaniyat, ustuvor 
ishlab chiqarish omili.
Abstract: This article examines the content and structural components of economic knowledge. It highlights the aspects 
of formation and development of economic knowledge in various economic systems, as well as certain problems 
encountered in the process of its advancement. Relevant recommendations for the enhancement of economic knowledge 
are provided.

Key words: economic theory, approach, material wealth, wealth creation, distribution, consumption, social development 
of society, economic development, political development, economic consciousness, economic thinking, economic culture, 
priority production factor.
Аннотация: В статье раскрываются содержание экономических знаний и их составные элементы. Освещены 
аспекты формирования и развития экономических знаний в различных экономических системах, а также 
обозначены отдельные проблемы, возникающие в процессе их развития. Представлены соответствующие 
рекомендации по совершенствованию экономических знаний.

Ключевые слова: экономическая теория, подход, материальные блага, создание богатства, распределение, 
потребление, социальное развитие общества, экономическое развитие, политическое развитие, экономическое 
сознание, экономическое мышление, экономическая культура, приоритетный фактор производства.

K I R I S H
Insoniyat mavjud bo‘lgan jamiyat hamda insonning ushbu jamiyatda yashashiga sabab bo‘luvchi turli hodisa 

va jarayonlar, jumladan, ishlab chiqarish hamda xizmat ko‘rsatish jarayonlariga e’tibor qaratish va ularning tub 
mohiyatini anglash muhimdir. Jamiyatning ushbu tomonlari iqtisodiy fanlar vositasida iqtisodiy bilimlar orqali 
o‘rganiladi. Bunda ijtimoiy-iqtisodiy tizimning umumiy va xususiy qonuniyatlarini bilish, hodisa va jarayonlarni 
nazariy hamda amaliy jihatdan tizimlashtirish, inson uchun zarur hayotiy ne’matlarni ishlab chiqarish, ularni 
taqsimlash, ayirboshlash va iste’mol qilishga doir ilmiy-amaliy tavsiyalarni ishlab chiqish – iqtisodiy fanlarning 
asosiy vazifasi hisoblanadi.

Iqtisodiy bilimlar iqtisodiy va ijtimoiy tizimlarning rivojlanishida asosiy rol o‘ynaydi. Bu bizga mazkur tizimlar 
faoliyatining mexanizmlarini tushunish hamda ularni takomillashtirish bo‘yicha ongli qarorlar qabul qilish 
imkonini beradi.

Jahon iqtisodiyotining yangi sifat bosqichiga o‘tishi nazariy bilimlar ahamiyatining ortishi, yuqori texnologiyali 
ishlab chiqarishlar rolining kuchayishi, xizmat ko‘rsatish sohasining iqtisodiyotdagi ulushi ortib borishi (ya’ni, 
tarkibiy o‘zgarishlar), shuningdek, axborot-kommunikatsiya texnologiyalari (xususan, Internet) ta’siri bilan 
bevosita bog‘liqdir. Bunday tendensiyalar zamonaviy iqtisodiyotning yangi yo‘nalishlari (postindustrial jamiyat 
nazariyalari, “yangi” iqtisodiyot, global tarmoq iqtisodiyoti, axborot iqtisodiyoti) hamda bilimlar iqtisodiyoti 
nazariyasining o‘z o‘rnini aniqlash zaruratidan kelib chiqqan holda alohida ilmiy o‘rganishni talab qiladi.

Iqtisodiyotdagi tizimli o‘zgarishlarni mikro va makro darajada nazariy tahlil qilish muhim ahamiyatga ega. 
Shunday ekan, iqtisodiy bilimlarni shakllantirish va rivojlantirish masalasi, shuningdek, bu jarayonning o‘ziga 
xos xususiyatlarini ham ilmiy, ham amaliy nuqtai nazardan o‘rganish dolzarb hisoblanadi.

M A V Z U G A  O I D  A D A B I Y O T L A R N I N G  S H A R H I
Iqtisodiy bilimlar – bu iqtisodiyotning fan sifatidagi mazmuni, iqtisodiy faoliyat tamoyillari, iqtisodiy tizimlar va 

jarayonlar, shuningdek, iqtisodiy modellar va nazariyalar haqidagi bilimlar majmuasidir. Boshqacha aytganda, 

bu bilimlar iqtisodiyotning turli darajalarda – uy xo‘jaligidan tortib global iqtisodiyotgacha – qanday ishlashini 
tushunishga yordam beradi.

Iqtisodiy nazariya va yondashuvlarning mazmun-mohiyati jamiyatning moddiy boyliklarni yaratish, 
taqsimlash va iste’mol qilish jarayonlariga doir iqtisodiy qarashlari, fikrlash uslubi orqali ochib beriladi. Bu fikrlar 
jamiyatning ijtimoiy, iqtisodiy va siyosiy rivojlanish bosqichlariga xos tafakkur orqali ifodalanadi.

Iqtisodiy bilimlarni shakllantirish va rivojlantirish muammolari murakkab va ko‘p qirrali bo‘lib, ular mikro, mezo 
va makroiqtisodiy darajadagi iqtisodiy tizim faoliyatining turli jihatlari bilan uzviy bog‘liqdir. Mazkur masalalar 
ko‘plab ilmiy maktab va yo‘nalishlar doirasida yetakchi olimlar tomonidan chuqur o‘rganilgan. Jumladan,  
L.I. Abalkina, A.V. Buzgalin, A.I. Dobrynina, A.A. Dynkin, S.A. Dyatlov, D.S. Lvov, V.L. Makarov, B.Z. Milner, 
G.B. Polyak, T.Ye. Stepanov, Yu.Ye. Xoxlov, D. Bell, J. Galbraith, G. Khan, J. Kornai, E. Toffler, T. Stewart,  
T. Umesao va D. Schneider kabilarni misol keltirish mumkin.

Iqtisodiy bilimlarning shakllanishi fan sifatida fransuz iqtisodchisi Antuan de Monkretyen (1575–1621) 
tomonidan yozilgan “Siyosiy iqtisod risolasi” nomli asarning 1621-yilda nashr qilinishi bilan bog‘lanadi. Bu 
davr iqtisodiy faoliyat hodisalarini kuzatish va tavsiflashdan jamiyatning iqtisodiy hayoti haqidagi g‘oyalarni 
shakllantirish bosqichiga o‘tgan davr sifatida e’tirof etiladi.

G‘arb mamlakatlarida keng tarqalgan “Ekonomiks” darsliklarida iqtisodiy bilimlar quyidagicha izohlanadi: 
“Iqtisodiy bilimlar – bu kishilarning moddiy ehtiyojlarini to‘liqroq qondirish maqsadida cheklangan resurslardan 
samarali foydalanish, iqtisodiy xulq-atvorni tahlil qilish hamda uni tushunishga qaratilgan bilimlardir”. Rossiya 
Federatsiyasida chop etilgan adabiyotlarda ham ushbu mazmunga yaqin ta’riflar berilgan.

Iqtisodiy bilimlarni shakllantirish jarayonida ijtimoiy-iqtisodiy tizimning rivojlanishi bilan birga, iqtisodiy bilim 
va ko‘nikmalarning mazmuni kengayib, yangi tushuncha va kategoriyalar shakllanmoqda. Bu esa zamonaviy 
iqtisodiy tafakkur va ong rivojiga asos bo‘layapti.

Iqtisodiy tushunchalarni takomillashtirish – bu shaxsiy xususiyatlar va iqtisodiy fazilatlarni (ishchanlik, 
mas’uliyat, tejamkorlik) shakllantiruvchi murakkab pedagogik jarayondir. Bu jarayonda iqtisodiy tafakkur, 
iqtisodiy ong, qadriyatlar, qobiliyat, ehtiyoj, motiv, odatlar, kompetensiyalar va iqtisodiy bilish jarayonlari muhim 
ahamiyatga ega. Shuningdek, iqtisodiy bilimlarni egallash – xo‘jalik yuritish mexanizmidagi ishlab chiqarish 
kuchlari va munosabatlarini, iqtisodiyotning samarali tashkiliy shakllarini anglash orqali talabalarda iqtisodiy 
ongni rivojlantirishga xizmat qiladi.

Iqtisodiy bilimlar asosida – jamiyat va shaxs ehtiyojlarini qondirish darajasi o‘rtasidagi o‘zaro bog‘liqlikni 
tushunadigan iqtisodiy ong shakllanadi. Jamiyat iqtisodiy jihatdan rivojlangani sari, u bilan bir qatorda siyosat, 
san’at, adabiyot, fan, ma’rifat, madaniyat va ta’lim sohalari ham uyg‘un holda taraqqiy etadi [5].

Iqtisodiy ong tarkibiga iqtisodiy tushuncha va g‘oyalarni, nazariyalarni amaliyot bilan taqqoslash, iqtisodiy 
holatlarni tahlil qilish qobiliyati – ya’ni iqtisodiy tafakkur kiradi.

Iqtisodiy bilimlarni rivojlantirish quyidagi jihatlarni shakllantirishga xizmat qilishi lozim: haqiqiy xo‘jayinlik, 
mulkdorlik tuyg‘usi, qarorlar oqibatini oldindan ko‘ra olish, mehnat va uning natijalariga bo‘lgan iqtisodiy 
asoslangan munosabat, soliq to‘lashdagi huquq va majburiyatni tushunish, daromadni oshirishga intilish, turli 
iqtisodiy shakllarda faol ishtirok etishga tayyorgarlik, inqirozli vaziyatlarda iqtisodiy qiyinchiliklarni yengib o‘tish, 
jamiyat manfaatlarini ijtimoiy-iqtisodiy himoya mexanizmlari orqali ta’minlash qobiliyati va boshqalar [2].

Turli iqtisodiy munosabatlarda o‘zlashtirilgan bilimlar, mehnat va hayotga tadbiq qilinganida, shaxsiy 
iqtisodiy madaniyat shakllanadi. Bu borada J. Xasanboev iqtisodiy madaniyatni quyidagicha ta’riflaydi: “Iqtisodiy 
madaniyat – bu madaniyatning bir qismi bo‘lib, u iqtisodiy layoqatliligini namoyon etadi: zamonaviy iqtisodiyot, 
ishbilarmonlik faoliyati asoslari, tadbirkorlik tushunchalari va boshqalar haqidagi tasavvurlarni egallashdir” [4].

Muallifning fikricha, iqtisodiy ta’lim mezonlari – iqtisodiy qonunlarni bilish va tushunish, jamiyat iqtisodiy 
hayotida ushbu qonunlarga asoslangan rivojlanishni idrok etish, o‘zini ongli ishlab chiqarish kuchi sifatida 
anglash orqali namoyon bo‘ladi. Bu esa shaxsning iqtisodiy ongi, tafakkuri va iqtisodiy xulq madaniyati darajasini 
belgilaydi.

Xasanboev, shuningdek, iqtisodiy ta’limning asosiy maqsadi – iqtisodiy faoliyat subyektlari bo‘lmish 
o‘quvchilar (talabalar)ning hozirgi va kelajakdagi ijtimoiy-iqtisodiy faoliyatlarini shakllantirish, iqtisodiy madaniyat 
va xulq-atvor me’yorlarini egallashi, ishlab chiqarish omillaridan foydalanishda tejamkorlikni rivojlantirish ekanini 
ta’kidlaydi [4].

T A D Q I Q O T  M E T O D O L O G I YA S I
Tadqiqot jarayonida iqtisodiy bilimlarning rivojlanishiga ta’sir qiluvchi asosiy elementlar va ularning mazmun-

mohiyati yoritildi. Shuningdek, ijtimoiy-iqtisodiy tizimlarda iqtisodiy bilimlarning shakllanishi va rivojlanish 
mazmuni chuqur tahlil qilindi. O‘rganilgan ma’lumotlar asosida kuzatuv, tizimli yondashuv va mantiqiy tahlil 
usullaridan foydalanildi.

T A H L I L  V A  N A T I J A L A R
Tadqiqotlarda ko‘pincha iqtisodiy ta’limning iqtisodiy o‘sishga ta’siri, innovatsion rivojlanishda bilimlarning 

roli yoki axborot texnologiyalarining iqtisodiy jarayonlarga ta’siri o‘rganiladi.
Ta’lim sohasini tubdan isloh qilish hamda zamonaviy mutaxassislarni ishbilarmon, tejamkor va har bir 

sohada tadbirkor bo‘la oladigan shaxslar sifatida shakllantirish uchun mamlakatimizda zarur sharoitlar 
yaratilmoqda. Talabalarda tadbirkorlik sohasiga oid zamonaviy bilim, ko‘nikma va malakalarni shakllantirish 
orqali – kelajakda aholi turmush farovonligini oshirish va iqtisodiyot tarmoqlarini rivojlantirish yo‘lida yuzaga 
kelayotgan muammolarni hal etishda yoshlarning aql-zakovati va mehnati asosiy kuch bo‘lishi mumkin. Buning 
uchun eng avvalo iqtisodiy bilimlarni mukammal egallagan, tashabbuskor va g‘ayratli yoshlar zarur.

Iqtisodiy bilim va ko‘nikmalarning rivojlanishi jamiyat hamda ijtimoiy-iqtisodiy tizimni yangi bosqichga olib 
chiqib, iqtisodiy o‘sish va taraqqiyotga turtki beradi. Bu holat sivilizatsiyaning bir ijtimoiy tizimdan boshqasiga 
o‘tishida muhim omil hisoblanadi. Masalan, doindustrial tizimdan industriallashuvga, undan esa postindustrial 
bosqichga o‘tish.

Doindustrial tizim asosan agrar xo‘jalikka va qo‘l mehnatiga asoslangan bo‘lib, qishloq xo‘jaligi bandlikning 
ustuvor sohasi hisoblanadi. Industriallashgan tizim esa ishlab chiqarish davri bo‘lib, uning tuzilmasida zavod, 
fabrikalar, korporatsiyalar, firmalar yetakchi o‘rin tutadi. Postindustrial tizim nazariy bilimlarning ustuvorligi bilan 
ajralib turadi. Bu davrda yirik ishlab chiqarish va jamg‘armalar o‘rnini oliy ta’lim muassasalari, universitetlar 
egallaydi.

Postindustriallashtirish insoniyat jamiyatining industrial bosqichdan axborot texnologiyalari hukmron 
bo‘lgan bosqichga o‘tishidir. Rivojlangan davlatlar ushbu jarayonni yakunlab, axborot asriga qadam qo‘ygan 
bo‘lsa, ba’zi kam rivojlangan davlatlar, jumladan, Afrika mamlakatlarining katta qismi hali agrar bosqichda 
qolmoqda. Postindustrial jamiyat – bu innovatsion xizmatlarning yalpi ichki mahsulotdagi ulushi yuqori bo‘lgan, 
unumdor ishlab chiqarishga asoslangan jamiyatdir.

Bunday jamiyatda iqtisodiy faoliyatning barcha turlarida kuchli raqobat mavjud bo‘ladi. Postindustrial 
bosqichga o‘tgan iqtisodiyot – bu ilmiy-texnik inqilob, aholining real daromadlarining o‘sishi va tovarlar ishlab 
chiqarishdan xizmatlar ishlab chiqarishga o‘tish orqali tavsiflanadi [6]. Ishlab chiqarishning asosiy resursi bu 
– axborot [7] va bilimdir. Ilmiy ishlanmalar esa iqtisodiyotni harakatga keltiruvchi asosiy kuch bo‘lib qolmoqda. 
Ayniqsa, ta’lim darajasi, kasbiy malaka, xodimlarning bilim darajasi va kreativligi [8] qimmatli sifatlar sifatida 
namoyon bo‘ladi.

1-rasm. Iqtisodiy bilimlarning shakllanishi va rivojlanishi

Ustuvor ishlab chiqarish omili va iqtisodiyot shakllari quyidagicha tasniflanadi:
Sanoatdan oldingi (an’anaviy yoki agrar) bosqich: ishlab chiqarishning asosiy omillari – tabiiy resurslar va 

qo‘l mehnati, iqtisodiyotning ustuvor sohasi – qishloq xo‘jaligi.
Industrial bosqich: asosiy omillar – kapital, tadbirkorlik qobiliyati, mashina mehnati; ustuvor soha – sanoat.
Postindustrial bosqich: axborot ishlab chiqarishning asosiy omiliga aylanadi; aholining asosiy bandlik 

sohasi – xizmat ko‘rsatish. Ushbu bosqich innovatsion iqtisodiyot va bilimlar iqtisodiyotining shakllanishi bilan 
tavsiflanadi. Bu iqtisodiyotda xizmat ko‘rsatish sohasining YIMdagi ulushi yuqori bo‘lib, inson kapitali va ta’lim 
sektoriga katta e’tibor qaratiladi, shuningdek, ilmiy-tadqiqot xarajatlari yuqoriligi bilan ajralib turadi.

Ushbu uch tizim o‘rtasidagi asosiy farq – jamiyatga yangi bilimlarning olib kirilayotgan qiymatidadir. 
Innovatsion iqtisodiyotda bilimlar innovatsiyalar yaratish uchun zarur shart bo‘lsa-da, bosh harakatlantiruvchi 
kuch – yangi texnologiyalarni yaratish va joriy etish, texnologiyalarni sotish va almashinish hisoblanadi. Bilimlar 
iqtisodiyotida esa bilimlar o‘zi mustaqil tovar sifatida shakllanadi, intellektual kapital asosiy ishlab chiqarish 
omiliga aylanadi. Bu sharoitda aholining ustuvor bandligi ilmiy izlanishlar va bilimlar ishlab chiqarishga 
yo‘naltirilgan tarmoqlarda to‘planadi [3].

Iqtisodiyot bilim sohasi sifatida jamiyatda iqtisodiy ne’matlarni ishlab chiqarish, taqsimlash, ayirboshlash va 
iste’mol qilish jarayonida yuzaga keladigan munosabatlar majmuasini o‘rganadi. Har bir mamlakat iqtisodiyoti 
– o‘z fuqarolari farovonligini ta’minlashga yo‘naltirilgan ijtimoiy munosabatlar tizimidir.

Shunday qilib, iqtisodiy bilimlarni rivojlantirish mohiyatan shuni anglatadiki, bunda asosiy rol texnologiyaga 
emas, balki insonga tegishli. Aynan inson – yangi bilimlar yaratuvchisidir. Bu esa o‘z navbatida innovatsiyalarni 
ishlab chiqarishga joriy etish imkonini beradi. Iqtisodiyotning ushbu shakliga o‘tish mamlakatimiz taraqqiyot 
darajasining yuksalishi, inson kapitali sifatini oshirish, zamonaviy texnologiyalarni joriy etish, xizmatlar sifatini 
yaxshilash va bilim ishlab chiqarishga e’tiborning kuchayganini anglatadi.

Bilimlar rivojlanish darajasini baholash imkonini beruvchi asosiy ko‘rsatkichlar quyidagilardan iborat: ilmiy-
tadqiqot faoliyatini moliyalashtirish darajasi, ilmiy izlanishlar bilan shug‘ullanuvchi xodimlar soni, YIMdagi ilmiy-
tadqiqot xarajatlarining ulushi, ushbu xarajatlarning tarmoqlar bo‘yicha dinamikasi (davlat, xususiy, xorijiy), 
shuningdek, davlat byudjetining ilmiy izlanishlarga yo‘naltirilgan qismi.

X U L O S A  V A  T A K L I F L A R
Xulosa o‘rnida ta’kidlash lozimki, iqtisodiy bilimlar – kundalik hayotda ongli qarorlar qabul qilish, byudjetni 

rejalashtirish, investitsiya kiritish, tovar va xizmatlarni tanlash, iqtisodiy jarayonlar va yangiliklarni anglash, 
mavjud iqtisodiy vaziyatni tahlil qilish, siyosiy bahslarda ishtirok etish hamda professional faoliyatda iqtisodiy 
tahlil, moliyaviy tashkilotlarda ishlash, marketing va boshqa sohalarda samarali ishtirok etishda muhim 
rol o‘ynaydi. Bundan tashqari, mamlakat iqtisodiy siyosatini ishlab chiqish, mehnat sharoitlarini yaxshilash, 
raqobatbardoshlikni oshirish kabi strategik yo‘nalishlarda ham iqtisodiy bilimlarning ahamiyati beqiyosdir.

Iqtisodiy bilimlarni samarali rivojlantirish uchun quyidagi takliflarni ilgari suramiz:
Ilmtalab texnologiyalar va axborot texnologiyalari ahamiyatining ortib borayotganini inobatga olgan holda, 

iqtisodiy bilimlarni egallash imkoniyatlarini kengaytirish zarur.
Ilmiy-nazariy bilimlarni chuqurlashtirish, ularni amaliyot bilan bog‘lash va iqtisodiy bilimlar almashinuvini 

jadallashtirishga e’tibor kuchaytirilishi lozim.
Yangi texnologiyalarni yaratish va joriy etish bilan bog‘liq ilmiy yo‘nalishlarni qo‘llab-quvvatlash, 

rag‘batlantirish va moliyalashtirish darajasini oshirish muhimdir.
Inson kapitalini boshqarishning zamonaviy usullari va boshqaruv texnologiyalaridan keng foydalanish 

zarur.
Rivojlanishga tanqidiy va muhokamaviy yondashuvlarni joriy etish, iqtisodiy fikrlarning ochiqligini ta’minlash, 

innovatsion qarashlarni rivojlantirish tavsiya etiladi.
Zamonaviy iqtisodiy ilmiy yo‘nalishlarni takomillashtirishda uzluksizlikni ta’minlash, mavjud iqtisodiy voqelik 

talablariga mos keladigan va yangi ehtiyojlarga javob beradigan ilmiy yondashuvlarni doimiy ravishda ilgari 
surish zarur.

Shu bilan birga, iqtisodiy bilimlarni chuqurlashtirish orqali nafaqat shaxsiy farovonlik, balki butun jamiyatning 
barqaror rivojlanishi va iqtisodiy mustahkamligi ta’minlanadi.

Foydalanilgan adabiyotlar ro‘yxati
1.	 Аменд А.Ф. Экономическое воспитание учащихся / Ю.К. Васильев, Б.З. Вульфов. – М., ВЛАДОС, 2014. – 344 с.
2.	 Организация экономического образования и воспитания учащихся / Александр Шпак. – Киев, 2007. – 420 с.
3.	 Солдатенкова И. Экономика знаний. https://www.banki.ru/wikibank/ekonomika_znaniy/ 
4.	 Хасанбоев Ж., To‘raqulov X., Xaydarov M.E., Hasanboeva O.U. Pedagogika fanidan izohli lug‘at. O‘zR Fanlar 

akademiyasi “Fan” nashriyoti. T., 2008. – 67–68-bet.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, may.  № 5-son.

https://yashil-iqtisodiyot-taraqqiyot.uz290

5.	 Hasanxonova N.I. Iqtisodiy tafakkurning tarkibiy qismlari uyg‘unligini ta’minlash yo‘llari. Iqtisod va moliya / Ekonomika 
i finansy, 2014, 2-son. – 14-bet.

6.	 https://dic.academic.ru/dic.nsf/ruwiki/4939 
7.	 https://dic.academic.ru/dic.nsf/ruwiki/5893 
8.	 https://dic.academic.ru/dic.nsf/ruwiki/84800 



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 5

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir ALIBEKOV  Zokir ALIBEKOV 
Sahifalovchi va dizayner: Sahifalovchi va dizayner:  Oloviddin Sobir o‘g‘li Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


